2015-жылдын январь-февралындагы Кыргыз Республикасынын социалдык-экономикалык өнүгүүсүнүн жыйынтыктары тууралуу 
Кыргыз Республикасынын жана анын региондорунун социалдык-экономикалык абалы негизинен негизги көрсөткүчтөрдүн өсүүсү менен мүнөздөлдү.
Үстүбүздөгү жылдын январь-февралындагы ички дүң продуктунун көлөмү алдын ала баалоо боюнча 51 миллиардга жакындады жана өткөн жылдын январь-февралына салыштырганда 9,5 пайызга жогорулады.   

Ошону менен бирге ИДПнын түзүмүндөгү эң жогорку үлүш кызмат көрсөтүү тармагына туура келди, анын ИДПдагы үлүшү 50 пайызга жакынды, өнөр жайдын үлүшү 24 пайыздан ашыкты, айыл чарбасы 9 пайызга жакынды, курулуш 4 пайыздан көбүрөөктү түздү.  
Үстүбүздөгү жылдын январь-февралындагы өнөр жай продукцияларынын көлөмү 34 млрд. сомдон ашты жана өткөн жылдын январь-февралына салыштырганда 30,9 пайызга көбөйдү. Өнөр жай өндүрүшүнүн өсүшү “Кумтөр” кен казуу ишканаларынын өндүрүшүнүн көлөмүнүн 1,8 эсеге, металл рудаларын казуунун – 11,1 эсеге, мунайзат продуктуларынын – 4,2 эсеге, электр энергия, газ, буу жана кондицияланган аба менен камсыз кылуунун – 4,6 пайызга көбөйүшүнүн эсебинен камсыз болду.   

Бирок “Кумтөр” кен казуу ишканаларын эске албаганда продукциялардын көлөмү бул мезгилде 2,6 пайызга азайды, бул кийим (50,3 пайызга), булгаары, булгаарыдан жасалган буюмдар жана бут кийим өндүрүүнүн (44,3 пайызга), резина жана пластмасса буюмдарын (37,6 пайызга), башка металл эмес минералдык продуктуларды (16,4 пайызга), ошондой эле тамак-аш продуктуларын жана тамеки (9,8 пайызга) өндүрүүнүн кыскарышы менен шартталды.
Айыл чарбасынын дүң продукциясы 15 млрд. сомдон ашты жана өткөн жылдын январь-февралына салыштырганда 1,4 пайызга көбөйдү. Айыл чарбасынын ички дүң продукциясынын өсүшү мал чарбасынын продукцияларын өндүрүүнүн көбөйүшү менен шартталды. 

Негизги капиталга инвестиция 9 млрд. сомго жакынды түздү, бул өткөн жылдын январь-февралына салыштырганда 5,7 пайызга көп. 
Курулуштун дүң продукциясынын 12,2 пайызга көбөйүшү аткарылган подряддык курулуш иштеринин, ошондой эле имараттарды жана курулмаларды капиталдык жана күнүмдүк оңдоонун көлөмүнүн өсүшү менен шартталды.     

Дүң жана чекене соода жүгүртүү, автомобилдерди жана мотоциклдерди оңдоо 44 млрд. сомго жакындады жана 2014-ж. январь-февралына салыштырганда 6 пайызга көбөйдү.
Үстүбүздөгү жылдын январь-февралында керектөө бааларынын жана тарифтеринин өсүүсү (инфляция) 1,7 пайызды түздү. 
2014-жылдын декабрына салыштырганда азык-түлүктүк эмес товарлардын (3,9 пайызга), алкоголдук суусундуктардын, тамекинин (1,7 пайызга) жана тейлөөлөрдүн (1,1 пайызга) баалары жана тарифтери жогорулады. Тамак-аш азыктарынын жана алкоголсуз суусундуктардын баалары жылдын башынан бери 0,7 пайызга жогорулады, ошол эле убакта ү.ж. февралында өткөн айга салыштырганда алардын бааларынын төмөндөгөнү (0,1 пайызга) белгиленди. 

Керектөө бааларынын жана тарифтеринин ү.ж. башынан берки максималдуу өсүшү (2,9 пайыз) мурункудай эле Нарын облусунда сакталууда, бул негизинен тамак-аш азыктарынын, алкоголсуз суусундуктардын жана тейлөөлөрдүн бааларынын олуттуу өсүшү менен шартталды. Азык-түлүктүк эмес товарлар башка региондорго салыштырганда Чүй облусунда эң көп (4,9 пайызга) кымбаттады. 
Республиканын тышкы соода жүгүртүүсүнүн 2015-жылдын январындагы көлөмү 426 миллион АКШ долларынан ашты жана өткөн жылдын январына салыштырганда 16,4 пайызга азайды. 
2015-жылдын январындагы экспорттук түшүүлөрдүн 2014-ж. январына салыштырмалуу өсүүсү алтындын (1,5 пайызга), транспорт каражаттарынын (3 эсеге), тамекинин (2,3 эсеге) жана булгаары чийки затынын (13,1 пайызга) түшүүлөрүнүн көбөйүшү менен шартталды. 

Импорттук түшүүлөр транспорттук каражаттарды (2,4 эсеге), пластмасса жана пластмассадан жасалган буюмдарды (23,6 эсеге), эт жана эт азыктарын (10,2 пайызга), ошондой эле мунайзат жана мунайзат продуктуларын (4,7 пайызга) алып келүүнүн кыскарышынын эсебинен азайды. 
